
PAKAR Forensik Hospital Tengku Ampuan Afzan (HTAA) Dr Norzaimah Mohd Idris (kanan) dan kadi daerah Abdul Zaki Mohd Zain (tiga dari kanan) meninjau kawasan kubur lama di Kampung Belukar. - NSTP/Mohd Rafi Mamat

Pindah 15 kubur lama untuk projek cegah banijir

Oleh Mohd Rafi Mamat
cnews@nstp.com.my (mailto:cnews@nstp.com.my)

KUANTAN: Usaha mencari batu nisan atau sebarang tanda perlu dilakukan terlebih dahulu sebelum aktiviti menggali dan memindahkan lebih 15 kubur lama yang terletak tepi Sungai
Belat di Kampung Belukar, di sini.

Pakar Forensik Hospital Tengku Ampuan Afzan (HTAA), Dr Norzaimah Mohd Idris berkata, kegagalan mengesan tanda menyukarkan pihaknya melakukan proses memindahkan kubur
terbabit yang tidak pasti kedudukannya.

Beliau berkata, tumbuhan liar yang banyak terdapat di kawasan perkuburan itu perlu dibersihkan terlebih dahulu bagi mengesan kedudukan batu nisan yang mungkin menggunakan
batu sungai.

Katanya, tanda lain yang boleh dijadikan panduan untuk mengesan kubur lama milik penduduk Kampung Belukar, di sini, ialah arah kiblat selain maklumat daripada masyarakat
setempat.

“Kita sudah memutuskan proses membersihkan kawasan perkuburan ini akan dilakukan awal tahun hadapan selepas musim tengkujuh bagi tujuan melancarkan aktiviti dirancang.

“Jabatan Agama Islam Pahang (JAIP) dan Jabatan Pengairan dan Saliran (JPS) Pahang juga bersetuju untuk memulakan aktiviti mengesan kubur lama itu pada Februari atau Mac tahun
hadapan,” katanya, di sini, hari ini.

Beliau berkata demikian selepas melakukan lawatan ke kawasan perkuburan lama berkenaan yang turut disertai Kadi Daerah, Abdul Zaki Mohd Zain dan Penolong Jurutera Kanan JPS
Pahang Wan Faizah Wan Hussain.

Dr Norzaimah berkata, pihaknya akan mengadakan perbincangan dengan JAIP sebelum membuat sebarang keputusan bagi memastikan tidak berlaku sebarang masalah serta kesulitan
membabitkan isu agama.

Katanya, operasi menggali kubur lama yang terbanyak pernah dilakukan pihaknya membabitkan 42 kubur masyarakat Orang Asli Islam yang berada dalam kawasan pembinaan hidro
elektrik Ulu Jelai, Cameron Highlands, dua tahun lalu.

“Tahun lalu dua kes mengalih kubur dilakukan Bahagian Forensik HTAA iaitu di Tanjung Gemuk, Rompin dan Maran. Aktiviti terbabit antara aktiviti tanggungjawab sosial korporat (CSR)
kami,” katanya.

Sementara itu, Abdul Zaki berkata, kelulusan daripada Jabatan Mufti diperlukan sebelum keputusan memindahkan kubur terbabit dilakukan, kerana haram tindakan memindahkan kubur
tanpa sebarang alasan munasabah.

“Keputusan memindahkan kubur lama di Kampung Belukar bertujuan untuk memberi laluan kepada projek menaik taraf Sungai Belat dan pencegahan banijir yang dikendalikan oleh
JPS.

“Demi menjaga kemuliaan si mati kita membuat permohonan untuk memindahkan ke kawasan sesuai dan selamat,” katanya.

